Hoofstuk 5.
5:1-17. Die genesing op die sabbatdag by Betesda.

In Galilea het Jesus se wondertekens en woorde geloof uitgelok en in Jerusalem felle
teenstand van die Joodse godsdienstige leiers. Konflik is aan die oplaai, soos blyk uit die
volgende genesing. Die fees van die Jode waarvoor Jesus na Jerusalem toe gaan, is
waarskynlik die paasfees (vgl 6:4). As manlike lid van die Joodse volk woon Jesus die
paasfees getrou by. In die oostelike deel van die stadsmuur, noord van die tempel, was die
Skaappoort (vgl Neh 3:1 12:39). [2] Daar was ‘n bad, onder die volk bekend as Betesda, met
vyf gange tussen pilare deur. [3] In dié gange het die gestremdes gelé: blindes, kreupeles
en lammes. Met tussenpose het die natuurlike fontein wat die bad voed, opgeborrel en ‘n
roering in die water veroorsaak. Die siekes het gehoop om eerste in die bad te kom na s6
roering omdat hulle gedink het dat s ‘n persoon genees sou word. [5] Een van die siekes
was iemand wat aan verlamming gely het, al agt en dertig jaar lank. [6] Sy hopelose toestand
is egter aan Jesus nie onbekend nie (vgl Jesus se bonatuurlike kennis —4:17). Dit beklemtoon
ook die grootsheid van hierdie wonderteken. Jesus neem die inisiatief deur te vra of hy gesond
wil word. [7] Hy ken nie vir Jesus nie (13) en sy hoop is net gevestig op die helende krag in
die roerende water. [8] Jesus beveel hom om sy strooimatras op te tel en te loop. [9] Hy is
oombliklik en volkome gesond. Die wonderteken het op die Joodse sabbatdag plaasgevind.
Alhoewel die Jode (tradisioneel) die sabbatdag as ‘n dag van blydskap beskou het, het die
godsdienstige tradisie dit in ‘n menigte bepalings en beperkings laat verstrik raak. [11] Die
geneesde man verwys die Joodse godsdienstige leiers opgewonde na die Een wat hom op
opdrag gegee het om sy matras op te tel en te loop. [12] Natuurlik wou die owerhede
onmiddelik weet wie die man is, want dan is dit hy wat die wet oortree het. [13] Die geneesde
man ken egter nie sy weldoener nie. Jesus het intussen ongemerk weggestap uit die
samedromming van mense rondom die geneesde man om nie die openbare aandag op sy
wonderteken te vestig nie (vgl Mark 7:33; 8:23). [14] Jesus vind die man later op die
tempelplein. Die term tempel het die hele gebied en gebouekompleks van die tempel beskryf
Die fokus val op die man se volkome genesing: Jy is nou gesond. Dit sal ‘n blywende
gesondheid wees en nie soos sommige van die ander “genesings” by die bad nie. Jesus
versoek hom om te breek met sonde. Elders (9:3 — vgl Luk 13:1-5) het Jesus nie lyding gesien
as die gevolg van sonde nie, maar in hierdie geval I&€ Hy tog, by implikasie, ‘n verband tussen
sonde en lyding. Jesus se genesende wondertekens demonstreer die deurbraak van die
Messiaanse ryk en is ook ‘n aanval op die ryk van die Bose. Moontlik verwys Jesus na die
ewige gevolge van sonde met die uitdrukking dat daar jets ergers met die man sal gebeur
indien hy weer sonde doen. Die ewige straf is sekerlik veel erger as enige fisieke gebrek.
[15-16] Toe die Joodse godsdienstige leiers verneem deur wie die man genees is, trek hulle
teen Jesus te velde omdat Hy die wet oortree het op die sabbatdag. [17] Jesus se verweer
teen die beskuldiging is dat Hy die opdrag van sy Vader uitvoer (10:18). Die bepalings van
die sabbat druis nie in teen die werksaamheid van die Seun in gehoorsaamheid aan sy Vader
nie (vgl Mark 2:28). Vir die Jode was dit ongewoon om God “my Vader” te noem. Dit lei tot
verdere vyandigheid teen Jesus. Sy herkoms maak Hom omstrede by die Joodse leiers.

5:18-29. Die Seun maak lewend.

Volgens dié teks het die Joodse godsdienstige leiers alreeds by implikasie ‘n komplot gesmee
om Jesus dood te maak en sy huidige uitsprake maak hulle nog meer vasbeslote om dit deur
te voer (vgl 7:19,25; 8:37,59). Hulle beskuldig Jesus nie net daarvan dat Hy God sy eie Vader



noem nie, maar dat Hy Hom ook met God gelyk gestel het (vgl Gen 3:5-6) en Hom verhef het
bo die sabbatwette wat dan juis volgens hulle aansprake deur God gegee is. [19] In die
volgende verse verklaar Jesus sy eenheid met die Vader, sy Goddelike sending en gesag en
die bekragtiging van sy Messiasskap. Hy sé gesaghebbend dat Hy niks onafhanklik van die
Vader doen nie. Let op die deurlopende gebruik van die woorde Vader en Seun om Jesus se
Goddelikheid te benadruk. Jesus ken die wil van die Vader en tree dienooreenkomstig op (vgl
6:57; 7:16; 8:26,38; 14:9). Die implikasie van die laaste deel van 19 is dat die gesag waarmee
Jesus werk en onderrig niks anders is nie as die gesag van God. [20] Die Vader het die Seun
onderhoudend lief. Die Seun se werkopgawe is Goddelik van oorsprong. Volgens die
verband is die groter dade daarin geleé dat die Seun “lewend maak” (21) en ook “oordeel”
(22). [21] Die Vader wek dooies op en maak lewend (vgl Deut 32:39; 1Sam 2:6; 2Kon 5:7).
Daarmee stem die luisteraars saam. En dan die verrassende: Jesus maak ook lewend. Die
Seun wek menselewens op tot ‘n nuwe geestelike lewe. [22] Die Jode het gemeen dat God
(die Vader) die regter van alle mense is en het verwag om by die finale oordeel voor Hom te
verskyn. Jesus het gekom om die ewige lewe wat die mens deur geloof deelagtig word, te
bring. Hy bring egter ook oordeel vir diegene wat dié aanbod weier. Die oordeel word dus n
in die hede voltrek. Die eenheid van Vader en Seun word sterk beklemtoon. [23] Om nie die
Seun te aanvaar en te eer nie, is om die Vader wat Hom gestuur het te verwerp. Vir die Jode
was dit vreemd om die mens Jesus wat Homself Seun van God noem, te eer soos die Vader.
[24] Die verlossingsplan vir die mens word voltrek in die eenheid van Vader en Seun. Wie
gehoorsaam is aan wat die Seun sé, en ook die Vader aanvaar wat Hom gestuur het, het die
ewige lewe. Dit is geleé in gemeenskap met die Vader en Seun, alreeds in die hede. So
iemand se oordeel is reeds voltrek. Hy het reeds uit die dood na die lewe oorgegaan. [25]
As dit nie was vir die uitdrukking en dit is nou nie, sou 25 kon verwys na die oordeel op die
laaste dag. Dit dui egter op die huidige gawe van lewe wat die koms van die Seun van God
kenmerk. NoU het die uur van beslissing aangebreek: ‘n Mens gaan oor uit die geestelike
dood na die geestelike lewe wanneer hy gehoorsaam is aan die stem van die Seun van God
wat hom roep om te glo. [26] Daarom het ook die Seun die lewe in Homself en nie net die
Vader nie (vgl 1Joh5:11). Volgens die Ou Testament is God die Een wat oordeel (Gen 18:25;
Rig 11:27). [27] Wanneer die mens egter die Goddelike gawe van lewe wat die Seun gebring
het, verwerp deur ongeloof in die Seun, word die oordeel reeds voltrek. Die titel wat Jesus vir
Homself toe-eien is Seun van die mens (vgl 3:13-14; 6:27,53; 8:28; 9:35; 12:34; 13:31). Dit
spreek van sy lyding maar ook van sy mag om te oordeel (vgl Dan 7:14). [28-29] Niemand
spring die oordeel van die Seun vry nie, ook nie diegene wat al dood is nie. Hulle sal by die
finale opstanding die stem van die Seun hoor en uitgaan. Die wat goed gedoen het,
gehoorsaam was aan en geglo het in Jesus, sal opstaan tot die volle, ewige lewe wat hulle
alreeds op aarde gesmaak het vanaf die beslissing om in Jesus te glo, en dié wat verkeerd
gedoen het, wat die Seun verwerp het en ongehoorsaam was, tot die ewige oordeel.

5:30-47. Die getuienis van Jesus.

God betuig Homself in die optrede en woorde van Jesus. ‘n Vyfvoudige getuienis oor Jesus
word vermeld: deur die Vader (32,37), deur Johannes die Doper (33), Jesus se eie werke (36),
die Skrifte (39) en Moses (46). [30] Jesus oordeel nie op eie gesag nie, maar in
gehoorsaamheid aan die wil van die Vader. Christus se oordeel is regverdig omdat dit van
die Vader kom. [31-32] Oor iemand se eie getuienis mag daar nog vrae opduik. Volgens Ou-
Testamentiese bepalings (vgl Deut 19:15) is ‘n saak geldig en staan dit vas wanneer dit deur
twee of drie getuies bevestig is. Jesus bedoel nie dat sy eie getuienis onwaar is nie, maar
beklemtoon dat op grond van sy eenheid met die Vader, die Vader deur Hom getuig en dat

die Vader se getuienis waar is. Die Jode aanvaar immers God se getuienis; waarom dan nie
ook Sy getuienis oor Sy Seun nie? Die Vader se getuienis oor Hom is vir Jesus die waarmerk
van sy hele optrede. [33-34] Maar die Jode het nie bogenoemde getuienis aanvaar nie.
Daarom verwys Jesus hulle na dié van Johannes die Doper oor Hom. Die Jode het die
geleentheid gehad om die waarheid van hodm te hoor, want hy was ‘n betroubare getuie. [35]
Johannes se getuienis is egter nou verby. Hy was soos ‘n sigbare lamp wat lig verskaf het.
Die Joodse godsdienstige leiers het ook eenmaal nuuskierig en met verwagting ‘n rukkie na
sy boodskap gaan luister om te hoor of hy nie miskien die profeet van God is wat sou kom
nie, maar hulle het die essensie van sy getuienis nie aanvaar nie. [36] Jesus het egter
getuienis wat groter is as dié van enige mens. [37-38] Deur Sy werk maak Hy die Vader
bekend en juis dit dien as getuienis dat die Vader Hom gestuur het. Die verwysing na die
Vader se getuienis word herhaal om dit te beklemtoon. Dit lewe tussen hulle in die Een wat
Hy gestuur het, se woorde en werke. Die Jode het nog nie die stem van die Vader direk
gehoor (vgl Eksod 19:19), sy gestalte direk gesien (vgl Gen 32:30), of sy woord in hulle laat
leef nie, omdat hulle nie glo in die Seun wat deur die Vader gestuur is nie. Deur in Jesus te
glo, sal hulle die getuienis van die Vader oor Jesus aanvaar en ervaar. [39-40] As die Jode
die Skrif met die regte gesindheid ondersoek het — nie met die klem op die letter daarvan nie
— sou hulle daarin genoeg gevind het om hulle te oortuig dat Jesus se aansprake waar is. Die
Persoon wat aan hulle die ewige lewe kan gee en van wie hulle reeds in die Skrif gelees het,
staan tussen hulle. En tog herken en erken hulle Hom nie as die Een wat lewe bring nie. [41]
Jesus is nie gesteld op die eer, waardering, wat mense bewys nie. Hy is nie daarop ingestel
om mense tevrede te stel nie, maar Sy Vader. [42] Daarom wil Hy nie eer van die Jode
ontvang nie, want Hy ken hulle te goed (vgl 2:24): dat hulle nie werklik liefde vir God in hulle
het nie. Hulle het hulle eie idees oor God meer lief! [43] Jesus verteeenwoordig die Persoon
van die Vader en tree op in sy Naam. Dit fundeer sy bediening vierkantig in die wil van sy
Vader. Tog verwerp die Jode vir Jesus maar aanvaar iemand anders wat sy eie eer in sy eie
naam soek. [44] Dit gebeur omdat hulle daaraan gewoond is om eer van mekaar te ontvang,
en by mekaar eer te soek in plaas daarvan om die eer van die enigste God te soek. [45] Die
Jode was trots op hulle kennis van die Skrif maar Jesus het dié kennis in perspektief geplaas.
Nou doen Hy dieselfde met hulle beroep op Moses. Hulle hoop is op Moses gevestig, maar
ditis juis hy wat hulle aankla by God (vgl Deut 31:19, 22, 26). [46] As hulle Moses se geskrifte
deeglik gelees het, sou hulle van hulle sonde oortuig wees en Jesus, nou voor hulle, herken
en in Hom geglo het. Moses se woord is profeties (vgl Deut 18;15,18). Hy het die wet as
onderrig opgeteken. [47] En as die Jode, wat voorgee om Moses se geskrifte te eer deur
sogenaamd gehoorsaam te wees aan elke letter van die wet, dit nie glo nie, hoe sal hulle dan
Jesus se woorde glo? Dieselfde Moses wat deur die Jode gebruik word om Jesus te
opponeer, veroordeel hulle juis omdat hulle nie in Jesus glo nie (45). Volgens Johannes se
interpretasies, sou hulle, as hulle Moses reg lees, besef het dat hy van Johannes getuig.



